
DRÉACHT-RÚN REACHTACH Ó PHARLAIMINT NA hEORPA

ar an dréachtchinneadh ón gComhairle maidir le tabhairt i gcrích, thar ceann an 
Aontais Eorpaigh, an Chomhaontaithe i bhfoirm Malartú Litreacha idir an tAontas 
Eorpach agus Poblacht Oileán Mhuirís maidir le síneadh a chur leis an bPrótacal lena 
leagtar amach na deiseanna iascaireachta agus an ranníocaíocht airgeadais dá 
bhforáiltear leis an gComhaontú Comhpháirtíochta Iascaigh idir an tAontas Eorpach 
agus Poblacht Oileán Mhuirís
(05657/2022 – C9-0166/2022 – 2022/0014(NLE))

(Toiliú)

Tá Parlaimint na hEorpa,

– ag féachaint don dréachtchinneadh ón gComhairle (05657/2022),

– ag féachaint don dréacht-chomhaontú i bhfoirm Malartú Litreacha idir an tAontas 
Eorpach agus Poblacht Oileán Mhuirís maidir le síneadh a chur leis an bPrótacal i ndáil 
leis an gComhaontú Comhpháirtíochta Iascaigh a chur chun feidhme idir an tAontas 
Eorpach agus Poblacht Oileán Mhuirís (05658/2022),

– ag féachaint don iarraidh ar thoiliú a thíolaic an Chomhairle i gcomhréir le 
hAirteagal 43 agus Airteagal 218(6), an dara fomhír, pointe (a) (v) den Chonradh ar 
Fheidhmiú an Aontais Eorpaigh (C9-0166/2022),

– ag féachaint do Riail 105(1) agus (4), agus Riail 114(7) dá Rialacha Nós Imeachta,

– ag féachaint don tuairim ón gCoiste um Buiséid,

– ag féachaint don mholadh ón gCoiste um Iascach (A9-0211/2022),

1. ag tabhairt a toilithe do thabhairt i gcrích an chomhaontaithe;

2. á threorú dá hUachtarán a seasamh a chur ar aghaidh chuig an gComhairle, chuig an 
gCoimisiún agus chuig rialtais agus parlaimintí na mBallstát agus Phoblacht Oileán 
Mhuirís.

RÁITEAS MÍNIÚCHÁIN

Cúlra

Is é an tAigéan Indiach an fhoinse is mó de ghabhálacha tuinnín do chabhlach an Aontais 
Eorpaigh (tuinnín buí agus mórshúileach den chuid is mó). Níl i ngabhálacha chabhlach an 
Aontais ann ach 8,9% de na gabhálacha bliantúla iomlána, áfach. Tá crios muirí ag Poblacht 
Oileán Mhuirís, atá suite sa chuid thiar theas den Aigéan Indiach (daonra 1.27 milliún), a 
shíneann 2.3 milliún km² agus Limistéar Eacnamaíoch Eisiach (EEZ) de 1.86 milliún km². Tá 
400 000 km² breise ann freisin atá á chomhbhainistiú leis na Séiséil ó 2011. Tá thart ar 22 000 
duine fostaithe in earnáil an iascaigh, ag obair go díreach agus go hindíreach, agus an chuid is 
mó acu ag oibriú san earnáil próiseála éisc a rannchuidíonn le forbairt na bpobal áitiúil. Meastar 
go bhfuil thart ar 2 000 iascaire ar mhionscála páirteach san earnáil mionscála. Tá an tír ag 
iarraidh inter alia inbhuanaitheacht fhadtéarmach acmhainní iascaigh, athshlánú na 
timpeallachta muirí, agus forbairt an dobharshaothraithe ar mhionscála a bhaint amach. 

Tháinig an Comhaontú Comhpháirtíochta Iascaigh (FPA) a shínigh an tAontas Eorpach agus 
Oileán Mhuirís an 21 Nollaig 2013 i bhfeidhm an 28 Eanáir 2014, ar feadh tréimhse 6 bliana, 
agus é in-athnuaite go hintuigthe do thréimhsí breise 3 bliana. Cuimsíodh an tréimhse go dtí an 
7 Nollaig 2021 sa Phrótacal deireanach maidir le hiascaigh. 

An 28 Meán Fómhair 2021, ghlac an Chomhairle cinneadh lena n-údaraítear don Choimisiún 
Eorpach tús a chur le caibidlíocht le haghaidh Prótacal nua do FPA idir an tAontas agus Oileán 
Mhuirís agus rogha ann síneadh teoranta a chur leis an bPrótacal reatha chun nach gcuirfear 
isteach ar na gníomhaíochtaí iascaireachta. Nuair a thit an turasóireacht as a chéile, bhí 
geilleagar na tíre ag brath ar ghníomhaíochtaí na soithí tuinnín, a lean dá gcuid iascaireachta 
agus dá soláthairtí do na monarchana cannadóireachta áitiúla in ainneoin na géarchéime 
domhanda.

I ngeall ar na srianta de bharr phaindéim COVID-19 agus a chasta a bhí an chaibidlíocht, 
chomhaontaigh an dá pháirtí síneadh go ceann uastréimhse sé mhí a chur le Prótacal 2017-2021, 
i gcomhréir leis an gcinneadh sin ón gComhairle. Bunaíodh an síneadh trí bhíthin Comhaontú 
i bhfoirm Malartú Litreacha, ar cuireadh inisealacha leis an 6 Nollaig 2021. Dá bhrí sin, tá 
tábhacht leis an síneadh sin mar, trí leanúint de dheiseanna iascaireachta a chur ar fáil do 
chabhlach fad-achair AE in uiscí Oileán Mhuirís, cabhraíonn sé chun a ráthú go mbeidh an t-
am ann chun an comhaontú nua a ullmhú.

Leis an gComhaontú Comhpháirtíochta Iascaigh le hOileán Mhuirís ceadaítear do chabhlach 
an Aontais iascaireacht a dhéanamh ar an tuinnín agus ar speicis atá cosúil leis an tuinnín in 
uiscí Oileán Mhuirís, ceadaítear deiseanna iascaireachta bliantúla de 4 000 tona do 40 bád 
saighne tuinnín, do 45 bhád spiléireachta dromchla agus d’uasmhéid 20 soitheach soláthair. Tá 
an comhaontú sin tábhachtach do chabhlach tuinnín an Aontais san Aigéan Indiach agus is deis 
é chun an caidreamh idir an tAontas agus Oileán Mhuirís a neartú. Dhéanfadh an síneadh sin 
na deiseanna iascaireachta a choigeartú dá réir, i.e. go 2 000 tona agus ranníocaíocht airgeadais 
ó AE de EUR 287 500, a gcuirfí EUR 177 500 di in áirithe d’fhorbairt bheartas iascaigh 
earnálach Oileán Mhuirís. 



RR\1260709GA.docx 7/14 PE732.580v02-00

GA

Seasamh an Rapóirtéara 

Bhí cur chun feidhme an Chomhaontaithe Comhpháirtíochta Iascaigh sásúil le blianta beaga 
anuas agus meastar go bhfuil an Prótacal ábhartha do na príomh-gheallsealbhóirí lena 
mbaineann. Léiríodh sa mheastóireacht ex post gur bhain meán bliantúil 45 shoitheach (27 
soitheach peas-saighne tuinnín agus 18 mbád spiléireachta dromchla ar mhionscála) atá 
lonnaithe in La Réunion úsáid as deiseanna iascaireachta le linn na tréimhse 2018-2020. I gcás 
soithí peas-saighne tuinnín AE, bhain 100% de chabhlach an Aontais Eorpaigh atá gníomhach 
san Aigéan Indiach leas as deiseanna iascaireachta in uiscí Oileán Mhuirís. Déanann tionscal 
cannadóireachta Oileán Mhuirís próiseáil, go bliantúil, ar thart ar 500 000 tona tuinnín arna 
ngabháil ag cabhlach an Aontais Eorpaigh san Aigéan Indiach ar fad, i bhfad níos mó ná an 
meán de 3 500 tona a ghabhtar in uiscí Oileán Mhuirís in aghaidh na bliana. Fostaíonn an 
tionscal sin thart ar 4 000 duine, ar mná iad 67% díobh. Tá an Rapóirtéir den tuairim nach mór 
aird ar leith a thabhairt ar ról na mban in earnáil an iascaigh mar thosaíocht maidir le tacaíocht 
earnálach a chur chun feidhme.

Tá an Rapóirtéir den tuairim go gcuireann an Comhaontú ar chumas an Aontais Eorpaigh agus 
Phoblacht Oileán Mhuirís leanúint de bheith ag obair i ndlúthchomhar freisin ar mhaithe le 
saothrú fónta acmhainní iascaigh in uiscí Oileán Mhuirís a chur chun cinn agus tacú le hOileán 
Mhuirís a earnáil iascaigh a fhorbairt, chun leasa an dá pháirtí. Déanann sé éascaíocht freisin ar 
an gcomhar leanúnach le hOileán Mhuirís mar chomhpháirtí straitéiseach i leith cothú 
comhghuaillíochtaí agus ionadú an Aontais sa réigiún agus sa Choimisiún um Thuinníní an 
Aigéin Indiaigh go háirithe.

Maidir le ranníocaíocht airgeadais AE le tacaíocht earnálach don iascach, b’iad na 
príomhghníomhaíochtaí faireachán, rialú agus faireachas, taighde eolaíoch agus tacaíocht do 
bhainistíocht iascaigh náisiúnta. Chuidigh sé freisin le 50 soitheach nua iascaireachta mionscála 
a fháil agus dul chun cinn á dhéanamh i gcur chun feidhme an chomhaontaithe ar an leibhéal 
earnálach agus ar an leibhéal áitiúil.

I bhfianaise thábhacht straitéiseach an Chomhaontaithe Comhpháirtíochta Iascaigh le hOileán 
Mhuirís do chabhlach iascaireachta an Aontais Eorpaigh atá ag feidhmiú san Aigéan Indiach 
agus chun a áirithiú go leanfar leis na hoibríochtaí go dtí go síneofar an Prótacal nua a 
caibidlíodh le déanaí agus go gcuirfear ar aghaidh é ina dhiaidh sin chuig Parlaimint na hEorpa 
chun é a fhormheas, tacaíonn an Rapóirtéir le síneadh sé mhí a chur leis an bPrótacal reatha 
faoi na téarmaí agus na coinníollacha céanna (pro rata temporis).

26.6.2022

TUAIRIM ÓN gCOISTE UM BUISÉID

chuig an gCoiste um Iascach

ar an gcinneadh ón gComhairle maidir le tabhairt i gcrích, thar ceann an Aontais Eorpaigh, an 
Chomhaontaithe i bhfoirm Malartú Litreacha idir an tAontas Eorpach agus Poblacht Oileán 
Mhuirís maidir le síneadh a chur leis an bPrótacal lena leagtar amach na deiseanna 
iascaireachta agus an ranníocaíocht airgeadais dá bhforáiltear leis an gComhaontú 
Comhpháirtíochta Iascaigh idir an tAontas Eorpach agus Poblacht Oileán Mhuirís 
(05657/2022 – C9-0166/2022 – 2022/0014(NLE))

Rapóirtéir don tuairim: Vlad Gheorghe 

RÉASÚNÚ GEARR

An 28 Meán Fómhair 2021, ghlac an Chomhairle cinneadh1 lena n-údaraítear don Choimisiún 
Eorpach tús a chur le caibidlíocht maidir le Prótacal nua a ghabhann leis an gComhaontú 
Comhpháirtíochta Iascaigh idir an tAontas Eorpach agus Rialtas Phoblacht Oileán Mhuirís 
agus, más gá chun briseadh sna gníomhaíochtaí iascaireachta a sheachaint, chun síneadh 
teoranta a chur leis an bPrótacal atá ann faoi láthair agus a ghabhann leis an gComhaontú (dá 
ngairtear ‘Prótacal 2017-2021’ anseo feasta), a chuaigh in éag an 7 Nollaig 2021. 

I gcás ina dtógfadh an chaibidlíocht le haghaidh Prótacal nua a ghabhann leis an gComhaontú 
Comhpháirtíochta Iascaigh idir an tAontas Eorpach agus Rialtas Oileán Mhuirís níos mó ama ná 
mar a bhíothas ag súil leis2, agus chun briseadh i ngníomhaíochtaí iascaireachta a sheachaint, leagtar 
síos leis an gcinneadh sin ón gComhairle gur cheart don Choimisiún iarracht a dhéanamh teacht ar 
chomhaontú le Rialtas Phoblacht Oileán Mhuirís maidir le síneadh a chur le Prótacal 2017-20213, 
ar feadh tréimhse teoranta nach faide ná 6 mhí, agus ag an am céanna leanúint d’iarracht a dhéanamh 
teacht ar chomhaontú maidir le prótacal nua i gcomhréir leis na cuspóirí a leagtar amach sa 
chinneadh. 

Mar gheall ar na srianta atá ann faoi láthair, is go cianda amháin a d’fhéadfaí an chéad bhabhta 
caibidlíochta a reáchtáil an 6 Nollaig 2021 sa Bhruiséil agus in Port Louis (Poblacht Oileán 
Mhuirís). Le linn an chruinnithe, shocraigh na caibidleoirí ón Aontas Eorpach agus ó Phoblacht 
Oileán Mhuirís go mbeadh gá le roinnt babhtaí chun an chaibidlíocht a thabhairt chun críche mar 

1 CINNEADH ÓN gCOMHAIRLE lena n-údaraítear tús a chur le caibidlíocht le Poblacht Oileán Mhuirís chun 
Prótacal Cur Chun Feidhme a ghabhann leis an gComhaontú Comhpháirtíochta Iascaigh idir an tAontas Eorpach 
agus Poblacht Oileán Mhuirís a thabhairt i gcrích (11508/21). 
2 De dheasca iarmhairtí a bhaineann leis an staid sláintíochta domhanda atá ann faoi láthair go háirithe, a eascraíonn 
as paindéim COVID-19. 
3 Prótacal lena leagtar amach na deiseanna iascaireachta agus an ranníocaíocht airgeadais dá bhforáiltear sa 
Chomhaontú Comhpháirtíochta Iascaigh idir an tAontas Eorpach agus Poblacht Oileán Mhuirís (IO L 279, 
28.10.2017, lch. 3). 

gheall ar a chasta atá an chaibidlíocht. Dá bhrí sin, d’aontaigh an dá pháirtí síneadh a chur le Prótacal 
2017-2021 ar feadh uastréimhse 6 mhí, i gcomhréir leis an gcinneadh sin ón gComhairle. Bunaíodh 
an síneadh trí bhíthin Comhaontú i bhfoirm Malartú Litreacha, ar cuireadh inisealacha leis an 6 
Nollaig 2021. 

Ionas nach gcuirfear isteach go suntasach ar ghníomhaíochtaí iascaireachta chabhlach an Aontais 
Eorpaigh a fheidhmíonn in uiscí Phoblacht Oileán Mhuirís, ba cheart Cinneadh ón gComhairle lena 
bhformhuinítear an Comhaontú i bhfoirm Malartú Litreacha a ghlacadh a luaithe is féidir ionas go 
bhféadfaidh na páirtithe an comhaontú a shíniú agus na gníomhaíochtaí iascaireachta a atosú a 
luaithe is féidir. 

Dá bhrí sin, molann an Coimisiún go n-údaróidh an Chomhairle síniú agus cur i bhfeidhm sealadach 
an Mhalartaithe Litreacha lena bhféadfar síneadh a chur le Prótacal 2017-2021 ar feadh uastréimhse 
6 mhí. 

Tá sé d’aidhm ag an gComhaontú i bhfoirm Malartú Litreacha síneadh a chur le cur i bhfeidhm 
Phrótacal 2017-2021 chun leanúint de dheiseanna iascaireachta a dheonú do shoithí de chuid an 
Aontais Eorpaigh in uiscí Oileán Mhuirís i gcomhréir le comhairle eolaíoch agus moltaí an 
Choimisiúin um Thuinníní an Aigéin Indiaigh, laistigh de theorainneacha an bharrachais atá ar fáil. 
Tá sé d’aidhm aige freisin leanúint den chomhar idir an tAontas Eorpach agus Rialtas Phoblacht 
Oileán Mhuirís a neartú agus, ar an gcaoi sin, creat comhpháirtíochta a chruthú trínar féidir beartas 
iascaigh inbhuanaithe a fhorbairt agus saothrú fónta a dhéanamh ar acmhainní iascaigh i limistéar 
iascaireachta Phoblacht Oileán Mhuirís, chun leas an dá pháirtí. 

Le Prótacal 2017-2021, tugadh cead do chabhlach an Aontais iascaireacht a dhéanamh ar an tuinnín 
agus ar speicis atá cosúil leis an tuinnín in uiscí Oileán Mhuirís, le haghaidh deiseanna iascaireachta 
bliantúla táscacha 4 000 tona. Maidir leis sin, leis an gComhaontú i bhfoirm Malartú Litreacha 
maidir le síneadh 6 mhí ar a mhéad a chur leis an bPrótacal déantar foráil maidir le deiseanna 
iascaireachta táscacha 2 000 tona agus le ranníocaíocht airgeadais an Aontais ar rochtain mar a 
leagtar amach i bpointe 4 den Mheabhrán Míniúcháin seo a choigeartú dá réir.

Is é EUR 287 500 ranníocaíocht airgeadais bhliantúil an Aontais Eorpaigh le haghaidh 6 mhí, 
bunaithe ar na nithe seo a leanas: 
(a) Méid le haghaidh rochtain ar acmhainní iascaigh i gcás na gcatagóirí dá bhforáiltear sa Phrótacal, 
arna shocrú ag EUR 110 000 ar feadh fhad an tsínidh leis an bPrótacal; 
(b) Tacaíocht d’fhorbairt bheartas iascaigh earnálach Phoblacht Oileán Mhuirís dar luach EUR 110 
000 ar feadh ré an tsínidh leis an bPrótacal. Leis an tacaíocht sin comhlíontar cuspóirí bheartas 
náisiúnta Phoblacht Oileán Mhuirís maidir le bainistíocht inbhuanaithe a cuid acmhainní muirí 
iascaigh i rith fhad iomlán an tsínidh leis an bPrótacal; 
(c) Tacaíocht d’fhorbairt an bheartais mhuirí agus gheilleagar na n-aigéan dar luach EUR 67 500; 
Déantar an méid le haghaidh leithreasuithe faoi chomhair gealltanas agus faoi chomhair íocaíochtaí 
a bhunú le linn an nóis imeachta bhuiséadaigh bhliantúil, lena n-áirítear an líne chúltaca do 
phrótacail nár tháinig i bhfeidhm go fóill ag tús na bliana4. 

Sa Mhalartú Litreacha a bhaineann leis an síneadh, leagtar síos freisin clásal maidir le laghdú pro 
rata sa chás go síneofar an Prótacal mar thoradh ar an gcaibidlíocht chun é a athnuachan agus go 
dtiocfaidh sé i bhfeidhm ina dhiaidh sin roimh éag an tsínidh 6 mhí a bhfuil feidhm ag an Malartú 
Litreacha maidir leis. 

4 I gcomhréir leis an gComhaontú Idirinstitiúideach maidir le comhar in ábhair bhuiséadacha (2013/C 373/01). 

Iarrann an Coiste um Buiséid ar an gCoiste um Iascach, mar an coiste atá freagrach, a mholadh 
go bhformheasfaí an togra le haghaidh Cinneadh ón gComhairle maidir le tabhairt i gcrích, thar 
ceann an Aontais Eorpaigh, an Chomhaontaithe i bhfoirm Malartú Litreacha idir an tAontas 
Eorpach agus Poblacht Oileán Mhuirís maidir le síneadh a chur leis an bPrótacal lena leagtar 
amach na deiseanna iascaireachta agus an ranníocaíocht airgeadais dá bhforáiltear leis an 
gComhaontú Comhpháirtíochta Iascaigh idir an tAontas Eorpach agus Poblacht Oileán Mhuirís.

NÓS IMEACHTA – AN COISTE AR IARRADH TUAIRIM AIR

Teideal Tabhairt i gcrích, thar ceann an Aontais Eorpaigh, an Chomhaontaithe i 
bhfoirm Malartú Litreacha idir an tAontas Eorpach agus Poblacht 
Oileán Mhuirís maidir le síneadh a chur leis an bPrótacal lena leagtar 
amach na deiseanna iascaireachta agus an ranníocaíocht airgeadais dá 
bhforáiltear leis an gComhaontú Comhpháirtíochta Iascaigh idir an 
tAontas Eorpach agus Poblacht Oileán Mhuirís

Tagairtí 05657/2022 – C9-0166/2022 – 2022/0014(NLE)

